
Апелляция инстанциясида




          Биринчи инстанцияда ишни кўришда

маърузачи: судья З.Камолов




          раислик қилган судья – Б.Юсупов
ЖИНОЯТ ИШЛАРИ БЎЙИЧА ТОШКЕНТ ШАҲАР СУДИ

АПЕЛЛЯЦИЯ  ИНСТАНЦИЯСИ СУДЛОВ ҲАЙЪАТИНИНГ

390/19-сонли А Ж Р И М И

2019 йил июнь ойининг 13 куни жиноят ишлари бўйича 
Тошкент шаҳар суди апелляция инстанцияси судлов ҳайъати ўз биносида, очиқ суд мажлисида, 

раислик қилувчи: Д.Шоазизов, 

судлов ҳайъати судьялари: А.Жалилов ва З.Камоловдан иборат таркибда, судья катта ёрдамчиси А.Музафаровнинг котиблигида, тарафлардан Тошкент шаҳар прокуратурасининг бўлим прокурори М.Комилов, судланувчи Т.Хусаиновнинг ҳимоячиси адвокат Ш.Қаландарова, жабрланувчилар З.Нажимов ва Б.Жалоловнинг ишончли вакили Н.Жураевнинг иштирокида, Т.Хусаиновга оид жиноят ишини судланувчи Т.Хусаинов ва жабрланувчилар З.Нажимов ҳамда Б.Жалоловнинг ишончли вакили Н.Жураев томонидан келтирилган апелляция шикоятларга асосан кўриб чиқиб, қуйидагиларни 

а н и қ л а д и:

Жиноят ишлари бўйича Тошкент шаҳар Сирғали туман судининг 
2019 йил 29 апрелдаги ҳукмига кўра,

Хусаинов Тимур Рустамович (XUSAINOV TIMUR RUSTAMOVICH), 1993 йил 25 февралда Тошкент вилоятида туғилган, миллати ўзбек, Ўзбекистон фуқароси, оилали, бир нафар вояга етмаган фарзанди бор, маълумоти ўрта, вақтинча ишсиз, муқаддам судланган: 

1) жиноят ишлари бўйича Тошкент вилояти Қибрай туман судининг 2015 йил 24 июль кунидаги ажрими билан ЖКнинг 277-моддаси 1-қисми билан қўзғатилган 
жиноят иши тарафлар ярашгани муносабати билан ҳаракатдан тугатилган;

2) 2017 йил 24 март кунидаги жиноят ишлари бўйича Тошкент вилояти Янгийўл туман судининг ҳукмига 
кўра, Ўзбекистон Республикаси ЖКнинг 168-моддаси 
1-қисми билан 1 йил ахлоқ тузатиш ишлари жазоси тайинланган, 2017 йил 3 августдаги жиноят ишлари бўйича Тошкент вилояти Қибрай туман судининг ажримига кўра, ЖКнинг 73-моддасига асосан ўталмай қолган 8 ой ахлоқ тузатиш ишлари жазосидан шартли равишда муддатидан илгари озод қилинган, Тошкент шаҳар, Олмазор тумани, Файзибаланд кўчаси, 1-уйда яшовчи, иш бўйича 2018 йил 
24 октябрдан қамоқда сақланаётганга,

Ўзбекистон Республикаси ЖКнинг 168-моддаси 4-қисми “а” банди 
билан ЖКнинг 57-моддасини қўллаб, 5 йил муддатга озодликдан маҳрум 
қилиш жазоси, ЖКнинг 228-моддаси 2-қисми “б” банди билан 3 йил озодликдан маҳрум қилиш жазоси, ЖКнинг 59-моддасига 5 йил 1 ой муддатга озодликдан маҳрум қилиш жазоси, ЖКнинг 60,61-моддаларига асосан 5 йил 2 ой муддатга озодликдан маҳрум қилиш жазоси тайинланган.
Тайинланган жазо умумий тартибли колонияларда ўташи, жазо муддати 24.10.2018 йилдан бошлаб ҳисобланиши белгиланган.

Судланувчи Т.Хусаиновдан жабрланувчи Б.Жалолов фойдасига 24.300.000 сўм, жабрланувчи Й.Ахмедов фойдасига 2.200 АҚШ 
доллари, жабрланувчи З.Нажимов фойдасига 5.000 АҚШ доллари 
(ҳукм чиқарилган кундаги 1 АҚШ долларининг сўмга нисбатан 
Ўзбекистон Республикаси Марказий банки томонидан ўрнатилган 
тижорат қийматида) ундирилиши белгиланган.

Иш бўйича жабрланувчи деб топилган Содиков Рустамжон Равшанович, Файзибоев Фаррух Фурқат ўғли, Рахимов Одил 
Абдуалимович, Яруллина Хафиза Рамилевна, Абдусатторов Камолиддин Дилмурод ўғлини судланувчи Т.Хусановга ҳеч қандай даъвоси 
йўқлиги, жабрланувчилар Пайзиев Мирфаёз Нишонович ва Хакимов Абдуқаххор Абдуманоновичларни судланувчилар Т.Хусаинов ва О.Рахимовларга даъвоси йўқлиги инобатга олинган. 

Ашёвий далил тариқасида олинган 2010 йилда ишлаб чиқарилган 
қора рангли Ласетти русумли давлат рақам белгиси 01 C 920 LA 
бўлган автомашина қонуний эгаси Махкамов Иброхим Анваровичга қайтарилиши белгиланган. 

Ашёвий далил тариқасида олинган Спарк русумли давлат 
рақам белгиси 01 Y 849 OA бўлган 2012 йилда ишлаб чиқарилган белодымчатый (оқ) рангли автомашина қонуний эгаси Яриев Элёр Шакировичга қайтарилиши белгиланган.

Ашёвий далил деб эътироф этилган бир дона CD-R диск ва 
AI№ 1153057 TN сонли ишончнома иш ҳужжатларида сақланиши белгиланган.

Манфаатдор тарафларга жиноят натижасида етказилган моддий 
ва маънавий зарарларни ундириш масаласида, даъво аризаси билан фуқаролик ишлари бўйича судга мурожаат қилиш ҳуқуқи тушунтирилган.

Мазкур ҳукм билан О.Рахимов ҳам судланган бўлиб, ҳукмнинг 
унга оид қисми муҳокама қилинмайди.

Суднинг ҳукмига кўра, Хусаинов Тимур Рустамович, ўзганинг 
мулкини алдаш, ишончни суиистеъмол қилиш йўли билан қўлга 
киритиш мақсадида, 2018 йил 16 февраль куни Олмазор тумани 
Қўштут маҳалласида ўзига таниш бўлган Абдусатторов Камолиддин Дилмурод ўғлини ишончига кириб, уни алдаб, унга тегишли бўлган, 
лекин фуқаро Э.Яриеванинг номига расмийлаштирилган, 2012 йилда 
ишлаб чиқарилган, оқ рангли, “Спарк” русумли, 01 Y 849 ОА давлат рақамли автомашинани ижарада бошқариб туриш учун олиб, К.Абдусатторовга айтмасдан, ундан яшириб, ушбу автомашинани Наджимов Зиёвутдин Фахриддиновичга 5.000 АҚШ долларига сотиб, автомашинани З.Наджимовга 5.000 АҚШ долларига сотгандан кейин 
унинг эгаси бўлган К.Абдусатторовга ушбу пулларни бермасдан, олган 5.000 АҚШ долларини ўзининг эҳтиёжлари учун ишлатиб юбориб, К.Абдусатторов ундан автомашинани қайтаришни талаб қилгандан кейин, З.Наджимовга сотган Спарк русумли 01 Y 849 ОА давлат рақамли автомашинани 2018 йил 21 октябрь куни қайта фирибгарлик йўли 
билан қўлга киритиб К.Абдусатторовга қайтариб бериб, ўз навбатида З.Наджимовнинг 5.000 АҚШ долларини қайтариб бермасдан, ушбу 
пулларни ўзининг эҳтиёжига ишлатиб, З.Наджимовга (Ўзбекистон Республикаси Марказий банкининг маълумотига кўра 24.03.2018 йил 
куни 1 АҚШ долларининг сўмга нисбатан қиймати 8.118 сўм 01 тийин бўлиб, 5.000 АҚШ доллари 40.590.050 сўмга тенг), 40.590.050 сўм 
миқдорда моддий зарар етказилган.

Бундан ташқари, Т.Хусаинов 2018 йил 31 март куни «Истеъмолда бўлган транспорт воситалари ва эҳтиёт қисмлари Сергели бозори» 
МЧЖ ҳудудида Садиков Рустамжон Равшанович билан учрашиб, ундан баҳоси 17.000 АҚШ долларлик, давлат рақами 01 В 262 ТА бўлган «Малибу» русумли автомашинани кейинчалик сотиб олиш шарти билан олдиндан 
3.000 АҚШ доллари ҳамда 24 ой давомида ойма-ой 866 АҚШ долларидан, жами 17.000 АҚШ долларига ижарага олишини ваъда қилиб, алдов йўли билан ушбу автомашинани кўлга киритиб, берган ваъдасини бажармасдан, ваъда қилинган ойлик тўловларни тўламаган.(Ўзбекистон Республикаси Марказий банкининг маълумотига кура, 2018 ши 31 март кунги 
1 АҚШ долларининг сўмга нисбатан қиймати 8.114 сўм 86 тийин бўлиб, 17.000 АҚШ долларининг қиймати 137.952.620 сўмни ташкил қилади.

Бундан ташқари, Т.Хусаинов ўзининг фирибгарлик жиноий ҳаракатларини такроран давом эттириб, 2018 йил 22 август куни соат 
15-00 лар чамасида Чилонзор тумани 19-мавзеда жойлашган автомашиналарга техник хизмат кўрсатиш устахонаси олдида, Рахимов Одил Абдуолимовични ишончига кириб, унга тегишли бўлган ва фуқаро Р.Каримовнинг номига қайд қилинган 2017 йилда ишлаб чиқарилган, 
оқ рангли, Нексия-3 русумли 01 N 541 ВВ давлат белгили автомашинани 
12.000 АҚШ долларига сотиб олишга келишиб, унга 3000 АҚШ долларини бериб, қолган пулларни кейин беришга ваъда қилиб, ушбу автомашинани қўлга киритгандан кейин, 2018 йил 30 август куни ушбу автомашинани Файзибоев Фаррух Фурқат ўғлига 12.000 АҚШ долларига сотишга баҳолаб, Ф.Файзибоевдан 4600 АҚШ долларини олиб, ушбу пулларни автомашина эгаси бўлган О.Рахимовга бермасдан, ўзганинг 12.000 АҚШ долларини 
яъни кўп миқдордаги мол-мулкини фирибгарлик йўли билан қўлга киритиб, ўз эҳтиёжлари учун ишлатиб юборган. (Ўзбекистон Республикаси Марказий банкининг маълумотига кўра 22.08.2018 йил куни 1 АҚШ долларининг 
сўмга нисбатан қиймати 7.803 сўм 79 тийин бўлиб, 12.000 АҚШ доллари 93.645.480 сўмга тенг бўлган.
Бундан ташқари, Т.Хусаинов ўзининг фирибгарлик жиноий ҳаракатларини такроран давом эттириб, 2018 йил 30 август куни соат 
19-00лар чамасида Тошкент шаҳар Учтепа туман Фозилтепа кўчасида жойлашган “Ёқилғи қўйиш шаҳобчаси” олдида Файзибоев Фаррух Фурқат ўғлини ишончига кириб, уни алдаб, унга фуқаро Р.Каримовнинг номида бўлиб, фуқаро О.Рахимовга тегишли бўлган 2017 йилда ишлаб чиқарилган, оқ рангли, Нексия-3 русумли 01 N 541 ВВ давлат белгили автомашинани 12.000 АҚШ долларига сотишга келишиб, Ф.Файзибоевдан 4.600 АҚШ долларини олиб, қолган 7.400 АҚШ долларини бергандан кейин, ушбу автомашинани унинг номига ҳужжатлаштириб бериш ҳақида ваъда қилиб, уни алдаб, автомашинани унинг номига ҳужжатлаштириб бермасдан, ўзганинг анча миқдордаги 4.600 АҚШ долларини фирибгарлик йўли билан қўлга киритиб, ўз эҳтиёжлари учун ишлатиб юборган. (Ўзбекистон Республикаси Марказий банкининг маълумотига кўра30.08.2018 йил куни 
1 АҚШ долларининг сўмга нисбатан қиймати 7.827 сўм 23 тийин бўлиб, 4.600 АҚШ доллари 36.005.258 сўмга тенг бўлган.
Бундан ташқари, у ўзининг жиноий ҳаракатларини давом эттириб, 
2018 йил сентябрь ойи ўрталарида Тошкент вилояти, Паркент тумани, Бодомтепа маҳалласи Бехизор кўчаси 47-уйда ўзганинг мулкини фирибгарлик йўли билан қўлга киритиш мақсадида, ўзининг жиноий шериги Рахимов Одил Абдуалимович билан олдиндан тил бириктириб Пайзиев Мирфаёз Нишоновични ишончига кириб унга давлат рақам белгиси 
01 920 LA бўлган Ласетти автомашинасини 11.000 АҚШ доллари эвазига 2019 йил 1 август кунига қадар номига расмийлаштириб беришини ваъда қилиб, ўзига билдирилган ишончни суиистеъмол қилган ҳолда, ундан жами 6.000 АҚШ долларини алдов йўли билан қўлга киритиб, мазкур автомашинани унинг номига расмийлаштириб бермасдан, эгалланган 
6.000 АҚШ долларини ўз эҳтиёжлари учун ишлатиб юборган. 
(Ўзбекистон Республикаси Марказий банкининг маълумотига кўра 18.09.2018 йил куни 1 АҚШ долларининг сўмга нисбатан қиймати 
8.039 сўм 23 тийин бўлиб, 6.000 АҚШ доллари 48.234.000 сўмга тенг бўлган.
Бундан ташқари, Т.Хусаинов ўзининг жиноий ҳатти-ҳаракатларини давом эттириб, 2018 йил сентябрь ойи ўрталарида Тошкент шаҳар М.Улуғбек тумани “ТДАУ” биноси олдида фуқаро 1987 йилда тугилган Пулатов Миракбар Хамидович номидан 1986 йилда тугилган 
Дусматов Сарвар Нурматович, 1953 йилда туғилган Дусматов Нурмат Фурматович, 1989 йилда тугилган Дусматова Малика Нигматуллаевналарни номига 04.06.2018 йил реестрга 1-1648-рақам билан қайд қилинган ишончномани ҳарфларни ўчириб, ўрнига ёзиб қалбакилаштириш йўли 
билан тайёрлаб 1976 йилда тугилган Пайзиев Мирфаёз Нишонович 
ва уни ўғли 1998 йилда тугилган Нишонов Мирвосит Мирфаёз ўғилларининг номига расмийлаштирилганлигини тасдиқловчи ишончномани сохта эканлигини била туриб, ундан фойдаланган ҳолда, Нишонов Мирвосит Мирфаёз ўғлига тақдим қилган.

Бундан ташқари, у ўзининг жиноий ҳаракатларини давом эттириб, хавфли рецидивист бўла туриб, алдаш йўли билан такроран ўзганинг мулкини қўлга киритиш мақсадида, 2018 йил 18 сентябрь куни «Истеъмолда бўлган транспорт воситалари ва эҳтиёт қисмлари Сергели бозори» 
МЧЖ ҳудудида бўла туриб, бозорга кейинчалик сотиб олиш шарти билан ижарага автомашина олиш мақсадида келган 1955 йилда туғилган 
Ахмедов Йўлчи Усарович билан учрашиб, унга Р.Р.Садиковга тегишли, давлат рақами 01 В 262 ТА бўлган «Малибу» русумли автомашинани кейинчалик сотиб олиш шарти билан олдиндан 7.100 АҚШ доллари 
ҳамда 12 ой давомида ойма-ой 1.000 АҚШ долларидан, жами 
18.100 долларига автомашинанинг эгаси Р.Р.Садиковни рухсатисиз ижарага бериб, дастлабки тергов давомида шахси аниқланмаган номаълум шахслар билан бир гуруҳ бўлиб, автомашинани И.У.Ахмедов ва бошқалар бошқариши учун AI № 975801 TN серия рақамли ишончномани қалбакилаштириб, ушбу ишончнома қалбаки эканлигини била туриб, Й.Ў.Ахмедовга тақдим қилиб, алдаб, Й.Ў.Ахмедовдан 7.100 АҚШ доллари ҳамда ишончномани расмийлаштириш харажатлари учун 750.000 сўм миқдоридаги пулларни олиб, фирибгарлик натижасида қўлга киритган пулларини ўзининг шахсий эҳтиёжлари учун ишлатиб юборган.(Ўзбекистон Республикаси Марказий банкининг маълумотномасига кўра, 2018 йил 
18 сентябрь кунига 1 АҚШ долларининг сўмга нисбатан қиймати 8.039 сўм бўлиб, 7.100 АҚШ долларининг қиймати 57.076.900 сўмни ташкил қилади).
Техник-криминалистик экспертизасининг 03.12.2018 йилдаги 
299-сонли хулосасига кўра, AI № 975801 TN серия рақамли ишончнома махсус полиграфик рангли босма ускуна орқали бажарилганлиги, ишончноманинг бирламчи ёзувларини ўчириш йўли билан ўзгартирилганлиги, ёзувчи ускуна ёрдамида бажарилганлиги, ҳужжатдаги юмалоқ “TRIB №1” номли муҳри завод технологиясининг умумий қоидаларига риоя қилинмаган ҳолда тайёрланганлиги аниқланган.

Бундан ташқари Т.Хусаинов хавфли рецидивист бўла туриб ўзининг жиноий ҳаракатларини давом эттириб такроран 2018 йил сентябрь ойи охирларида Тошкент вилояти Қибрай туманидаги “Селексия” бозорида жиноий шериги 1985 й.т. Рахимов Одил Абдуалимович билан олдиндан тил бириктириб, 1971 й.т. Хакимов Абдууқаххор Абдуманоновични ишончига кириб унга бир нечта Ласетти ва спарк автомашиналарини кўрсатиб Матиз автомашинасини ундан олиб 4.500 АҚШ долларига сотиб юбориб А.Хакимовга пулларни бермасдан уни ўринга 12.500 АҚШ долларига 
жентра ласетти автомашинасини 34 ойга ҳар ойда 400 АҚШ долларидан тўлаб беришини ваъда қилиб 5500 АҚШ долларини алдов йўли билан 
қўлга киритиб, бирорта автомашинани ҳам унинг номига расмийлаштириб бермасдан, эгалланган 5500 АҚШ долларини ўз эҳтиёжлари учун 
ишлатиб юборган.(Ўзбекистон Республикаси Марказий банкининг маълумотномасига кўра, 3.10.2018 йил куни 1 АҚШ долларининг 
сўмга нисбатан қиймати 8179сўм 66тийин бўлиб, 5500 АҚШ доллари 44.988.130 сўмга тенг бўлган.
Бундан ташқари, у ўзининг жиноий ҳаракатларини давом эттириб, хавфли рецидивист бўла туриб, алдаш йўли билан такроран ўзганинг мулкини қўлга киритиш мақсадида, 2018 йил 14 октябрь куни «Истеъмолда бўлган транспорт воситалари ва эҳтиёт қисмлари Сергели бозори» МЧЖ ҳудудида бўла туриб, бозорга кейинчалик сотиб олиш шарти билан ижарага автомашина олиш мақсадида келган 1993 йилда туғилган Жалолов 
Ботыр Насимович билан учрашиб, унга давлат рақами 01 099 WCA бўлган «Жентра» русумли автомашинани кейинчалик сотиб олиш шарти билан олдиндан 3.000 АҚШ доллари ҳамда 36 ой давомида ойма-ой 300 АҚШ долларидан, жами 13.800 АҚШ долларига ижарага беришини ваъда қилиб, алдаб, Б.Н.Жалоловдан бошланғич тўлов тариқасида 24.300.000 сўм миқдоридаги пулларни олиб, берган ваъдасини бажармасдан, фирибгарлик натижасида қўлга киритган пулларини ўзининг шахсий эҳтиёжлари 
учун сарфлаб юборган.

Бундан ташқари, Т.Хусаинов ўзининг фирибгарлик жиноий ҳаракатларини такроран давом эттириб, фуқаро Ишимов Махсуд Эргашевични ишончига кириб, уни алдаб, М.Ишимовга унинг таниши бўлган фуқаро Яруллина Хафиза Рамилевнага тегишли бўлган ҳаво рангли, Спарк русумли, 10 О 304 NA давлат рақамли автомашинани 7.000 АҚШ долларига сотиб бериш ҳақида ваъда қилиб, М.Ишимовни 2018 йил 
21 октябрь куни соат 20:30 лар чамасида Учтепа туман Алгаритм-31 мавзесида жойлашган “Сарват” савдо дўкони олдига автомашинани сотиб олмоқчи бўлган харидорларга кўрсатиш баҳонасида алдаб чақириб, 
унга “Мен автомашинани сотиб олмоқчи бўлган харидорларга кўрсатиб келай, сизлар шу ерда турингизлар”-деб, ушбу автомашинани фирибгарлик йўли билан қўлга киритиб, М.Ишимовни ўзини эса шу жойда қолдириб, шу жойга яқин бўлган ерда уни кутиб турган фуқаро З.Наджимовни олдига автомашинани миниб бориб, унга “Бу автомашина сенга, устига 400 АҚШ доллари берсанг бўлди, автомашинани сенинг номингга ҳужжатлаштириб бераман”-деб эгасининг рухсатисиз Спарк русумли 10 О 304 NA давлат рақамли автомашинани унга бериб, фуқаро Р.Ярулинага фирибгарлик йўли билан 57.456.280 сўм зарар етказиб, ҳодиса жойидан яширинган. Ўзбекистон Республикаси Марказий банкининг маълумотига кўра 21.10.2018 йил куни 1 АҚШ долларининг сўмга нисбатан қиймати 8.208 сўм 04 тийин бўлиб, 7.000 АҚШ доллари 57.456.280 сўмга тенг бўлган. Натижада Р.Ярулинага жами бўлиб, 57.456.280 сўм миқдорда моддий зарар етказилган. ИИО ходимларининг ҳаракатлари натижасида Спарк русумли, 
10 О 304 NA давлат рақамли автомашина фуқаро Яруллина Хафиза Рамилевнага қайтарилган.
Судланувчи Т.Хусаинов апелляция шикоятида, туман суди ҳукмидан норозилигини, оилада ягона боқувчилигини, фарзанди ногиронлигини, етказилган моддий зарарни 85 фоизини қоплаганлигини инобатга олиб, унга нисбатан озодликдан маҳрум қилиш билан боғлиқ бўлмаган жазо тайинлашни сўраган. 
Жабрланувчи З.Наджимов апелляция шикоятида, унга етказилган зарар қопланмаган бўлсада, судланувчига Ўзбекистон Республикаси ЖКнинг 57-моддаси қўлланилиб енгил жазо берилганидан норозилигини билдириб, Т.Хусаиновга қонуний жазо беришни сўраган.

Жабрланувчининг қонуний вакили Н.Жураев апелляция шикоятида, унга етказилган зарар қопланмаган бўлсада, судланувчига Ўзбекистон Республикаси ЖКнинг 57-моддаси қўлланилиб енгил жазо берилгани, Т.Хусаиновнинг асосий шериклари жавобгарликка тортилмаганлигини билдирилиб, Т.Хусаиновга қонуний жазо беришни сўраган.

Судлов ҳайъати, иш бўйича судья З.Камоловнинг маърузасини, прокурор М.Комиловнинг туман суди ҳукмини Т.Хусаиновга оид 
қисмини ўзгартириб, унга Ўзбекистон Республикаси ЖКнинг 168-моддаси 4-қисми “а” банди билан 8 йил озодликдан маҳрум қилиш жазоси, 
ЖКнинг 228-моддаси 2-қисми билан тайинланган жазони аслича қолдириб ЖКнинг 59-моддаси тартибида 8 йил 1 ой озодликдан маҳрум қилиш жазоси, ЖКнинг 60,61-моддаларига асосан 8 йил 2 ой озодликдан 
маҳрум қилиш жазоси тайинлашни ва ҳукмнинг қолган қисмини 
ўзгаришсиз қолдириш ҳақидаги берган хулосасини, судланувчи Т.Хусаинов ва унинг ҳимоячиси адвокат Ш.Қаландаровани апелляция шикоятини қаноатлантиришни сўраб берган фикрларини ва жабрланувчилар 
З.Нажимов ва Б.Жалоловнинг ишончли вакили Н.Жураевнинг суд 
ҳукмини ўзгартириб судланувчига қонуний жазо бериш ва уларга етказилган зарарни ундириш ҳақидаги фикрларини тинглаб, шикоятдаги важларни жиноят иши ҳужжатлари билан бирга таҳлил қилиб, қуйидаги асосларга кўра, суд ҳукмини ўзгартиришни лозим топади.

Т.Хусаиновнинг жиноят содир этишдаги айби: жабрланувчиларнинг аризаси, юзлаштириш баённомаси, телефон сўзлашувлари детализацияси 
ва пеленгацияси, шахсни фотосуратдан таниб олиш баённомалари,
CD-R диск ва телефонга ёзиб олинган овозли ёзув стенограммаси, олди-сотди шартномаси, нарсани кўздан кечириш баённомаси, сўзлашувлар рўйхати ҳамда жиноят ишида тўпланган бошқа далиллар билан ўз тасдиғини топган деб ҳисоблайди.
Биринчи инстанция суди томонидан судланувчи Т.Хусаиновнинг жиноий ҳаракатлари Ўзбекистон Республикаси ЖКнинг 168-моддаси 
4-қисми “а” банди ва 228-моддаси 2-қисми “б” банди билан тўғри квалификация қилинган.
Апелляция инстанцияси биринчи инстанция суди судланувчи Т.Хусаиновга нисбатан жазо тури ва миқдорини тайинлашда Ўзбекистон Республикаси Олий Суди Пленумининг 03.02.2006 йилдаги «Судлар томонидан жиноят учун жазо тайинлаш амалиёти тўғрисида»ги
1-сонли Қароридаги тушунтиришларига амал қилиб, унинг шахсини, жиноятининг хусусияти ва ижтимоий хавфлилик даражасини эътиборга олиб, унга айбли деб топилган модда санкциясида назарда тутилган 
ҳамда енгил жазо тайинлаганлиги кўринади.

Апелляция инстанцияси жиноят ишини ўрганиш давомида аниқлаган ҳолатларни, хусусан иш бўйича жабрланувчи деб топилган Содиков Рустамжон Равшанович, Файзибоев Фаррух Фурқат ўғли, Рахимов 
Одил Абдуалимович, Яруллина Хафиза Рамилевна, Абдусатторов Камолиддин Дилмурод ўғлини судланувчи Т.Хусановга ҳеч қандай 
даъвоси йўқлигини, жабрланувчилар Пайзиев Мирфаёз Нишонович 
ва Хакимов Абдуқаххор Абдуманоновичларни судланувчилар Т.Хусаинов ва О.Рахимовларга даъвоси йўқлиги кўрсатилган.

Бироқ, судланувчи Т.Хусаиновдан жабрланувчи Б.Жалолов фойдасига 24.300.000 сўм, жабрланувчи Й.Ахмедов фойдасига 2.200 АҚШ доллари, жабрланувчи З.Нажимов фойдасига 5.000 АҚШ доллари қопланмаганлигини ҳамда судланувчи Т.Хусаинов илгари фирибгарлик жинояти учун жавобгарликка тортилиб, жазо ўташ даврида қасддан янги худди шундай жиноятларни бир нечта эпизодларда содир этганлигини эътиборга 
олиб, унга нисбатан қўлланилган ЖКнинг 57-моддасини чиқариб, ЖКнинг 168-моддаси 4-қисми санкциясида назарда тутилган озодликдан 
маҳрум қилиш жазосини тайинлашни лозим топади.

Ўзбекистон Республикаси ЖПКнинг 490, 496, 49711, 49713, 49716,
49718-моддаларига амал қилиб, апелляция инстанцияси судлов ҳайъати

а  ж  р  и  м    қ  и  л  д  и:
Жиноят ишлари бўйича Тошкент шаҳар Сирғали туман судининг 
2019 йил 29 апрелдаги Хусаинов Тимур Рустамович (XUSAINOV TIMUR RUSTAMOVICH)га нисбатан чиқарган ҳукми ўзгартирилсин.

Ҳукмнинг қарор қисмидан Т.Хусаиновга қўлланилган Ўзбекистон Республикаси ЖКнинг 57-моддаси чиқарилсин.
Т.Хусаиновга Ўзбекистон Республикаси ЖКнинг 228-моддаси 
2-қисми “б” банди билан тайинланган жазо аслича қолдирилсин.

Т.Хусаиновга Ўзбекистон Республикаси ЖКнинг 168-моддаси 
4-қисми “а” банди билан 8 (саккиз) йил муддатга озодликдан маҳрум қилиш жазоси тайинлансин.

Т.Хусаиновга Ўзбекистон Республикаси ЖКнинг 59-моддаси тартибида тайинланган жазоларни қисман қўшиш йўли билан узил-кесил 
8 (саккиз) йил 1 (бир) ой муддатга озодликдан маҳрум қилиш 
жазоси тайинлансин.

Т.Хусаиновга Ўзбекистон Республикаси ЖКнинг 60,61-моддаларига асосан жиноят ишлари бўйича Тошкент вилояти Янгийўл туман 
судининг 2017 йил 24 мартдаги ҳукми билан тайинланган жазоларни 
қисман қўшиш йўли билан узил-кесил 8 (саккиз) йил 2 (икки) ой озодликдан маҳрум қилиш жазоси тайинлансин.

Ҳукмнинг қолган қисми ўзгаришсиз қолдирилсин.

Апелляция шикояти қаноатлантирилмасдан қолдирилсин.

Раислик қилувчи судья: 


имзо

       Д.Шоазизов
Судлов ҳайъат судьялари: 


имзо

       А.Жалилов







имзо

       З.Камолов
Аслига тўғри:

